
 ҚАЗАҚ ЖӘНЕ ТҮРКІ ФОЛЬКЛОРЫНДАҒЫ ТАЗША БАЛА БЕЙНЕСІ

       Қазақ фольклорының  тарихи танымдық, идеялық көркемдік ерекшеліктеріне  қатысты  Ш.Уәлиханов, В.В.Радлов, Г.Н.Потанин, Ә.Диваев тәрізді ғалымдардың  еңбектерін атап көрсетуге болады. Сонымен қатар, фольклорлық мұраларға зерттеулер жүргізіп, тұжырымдар жасай отырып, маңыздылығын  айқындаған  С.Сейфуллин, В.В.Радлов, А.Байтұрсынов, М.Әуезов, Ә.Марғұлан, Қ.Жұбанов, Р.Бердібаев, Е.Ысмайылов еңбектерінің  тағылымдық мәні айрықша.

      ХХ ғасырда халық ауыз әдебиеті мұрасын жинақтау мен зерттеу саласында көптеген іс шаралар атқарылды. Фольклордың  таңдаулы нұсқалары қарапайым әңгіме, ертегі деңгейінен көтеріліп, халық даналығы атты танымды танытқандығын көруге болады. Өмір шындығын, философиялық  ойлау жүйесінің дәрежесін, танымдық, көркемдік қызметін, дәстүрлілігін танытумен қатар  қазақ философиялық танымының кемеліне жеткендігін  тағы да дәлелдеп берді. Халық даналығы ретінде фольклор туындылары  өзінің өміршеңдігімен халық саналылығының  таңдаулы үлгілері ретінде баршаның назарын аудартқандығын атап айтуға болады. 

    Фольклорлық  туындылар тұрмыс тіршілік негізінде пайда болған дүниелер ретінде философиялық ойдың түрлі даму сатысындағы  түсініктер мен ұғымдардан тұратындығын және халықтың ниеті мен қалауына  сәйкес кейіпкерлердің барлығы да жақсылықпен мақсат мұратына жететіндігін көрсетеді. Әлеуметтік, материалдық және рухани сарын мотивтерді көрсете отырып, олардың қарама қайшылықтары негізінде қалыптасқан ойдың даму сатысының  желісін пайымдатады. Эпос, жыр, ертегілер мен аңыз әңгімелер негізінде өрбіген Алдар көсенің, Тазша баланың, Қожанасырдың, Шық бермес Шығайбай байдың, Алпамыс батырдың, Қобыланды батырдың, т.б. да батырлардың  басынан кешкен қызықты да шытырман хикаялары мен олардың тапқырлықпен жасаған  іс әрекеті  арқасында өз мұраттарына жетулері  халық мүддесіне орай өрбіп, өзінің шырқау шегіне жетіп отыратындығын  фольклор туындыларынан көруге болады. Қазіргі таңда қайсыбір ұғымдар көне дүние адамдарының наным сенімі мен танымына сәйкес туған ойдың нышаны екендігін де аңғартады.
         Қазақ мәдениеті мен әдебиетін зерттеген Ә.Диваев, Г.Н.Потанин, В.В.Радлов, М.Әуезов, А.Байтұрсынов әдеби этнологиялық еңбектеріндегі Тазша бала туралы алғашқы  деректер халық әдебиетінің  өтірік өлең, ертегілеріндегі  айтылған  эмпирикалық  үлгілерге сүйеніп айтылса, шежіре аңыздарда көрініс тапқан және орта ғасырлардан бері Рашид –ад –диннен бастау алған  «алапес» бала туралы  мифтерді Ә.Баһадүр, Қ.Халид, Ш.Құдайбердиев, М.Көпеев, сонымен қатар Н.Аристов, А.Чулошкинов тәрізді зерттеуші ғалымдар  ауызекі тарихнама ізімен саралайды.
     А.Байтұрсыновтың «Ақжол» атты еңбегінде өтірік өлең табиғатын аша отырып, өтірік идеалында қанықтырылған тарихи көмескі аллегорияны оның басты кейіпкері  Тазшаның  құладүзде жалғыз жүріп, ханға қырық өтірікті жаңылмай айту арқылы қызына қосып хандығын да иемденгені туралы айтылады. Қазақ ертегілерін алғаш топтастыруда едәуір еңбек сіңірген ғалымдардың бірі  М. Әуезов еді. Белгілі ғалым Л. Соболевпен бірге жазған «Қазақ халқының эпосы мен фольклоры» деген көлемді мақаласында қазақ ертегілерін шартты түрде келесі топтарға жіктейді:  қиял-ғажайып ертегілер, хайуанаттар жайлы ертегілер, тұрмыс-салт ертегілері, балаларға арналған ертегілер, аңыз әңгімелер, күй аңыздары [1]. Жоғарыда аталған Тазша бала ертегісі қиял- ғажайып ертегілерге жатады.

        Қиял - ғажайып ертегілер  халық арманын қиял-ғажайып бейнедегі кейіпкерлер арқылы тілге тиек етеді. Қиял - ғажайып ертегілер алғашқы қауымдық қоғамда туа бастаған деген болжам бар. Оны ертегілерде кездесетін өте ертедегі қоғамдық өмірдің қалдыктарынан байқауға болады. Мысалы, матриархат заманына тән аналық ру мен көптеген әдет - ғұрыптардың көріністері (жұптық ұйым, аналық мекен, аналық неке, кувада, авункулат, т.б.), ерте замандағы анимизм, тотемизм, магия сияқты діни нанымдар мен сенімдер, т.б. Бірақ көне дәуірдің бұл көріністерін кейінгі заманда халық тек қиял деп түсінген. Сол себепті ертекшілер әңгімесін ерте уақытта болған деп ескертеді. Қазақтың қиял - ғажайып ертегілері жанрлық жағынан біркелкі емес. Оның құрамында алғашқы қауымға тән қарапайым миф, хикая, әңгімелермен бірге батырлық ертегілер кездеседі, сондай-ақ, тұрмыс-салтқа байланысты шығармалар ұшырасады. Демек, біздің қиял - ғажайып ертегілеріміз жанр жағынан синкретті, яғни дараланбаған. Қазақ қиял - ғажайып ертегілерінің тағы бір ерекшелігі - үнемі трансформациялық үдерісте болуы, яғни бір жанрдың екіншіге ауысып отыруы. Қазақ халқы өмір бойы басқа халықтармен қоян-қолтық аралас, тығыз қарым-қатынаста болды. Ерте заманда туып, көне дәуірдің көріністерін сақтап келсе де, қиял - ғажайып ертегілер қазақ халқының тұрмысын, салтын бейнелейді, күнделікті өмірін көрсетеді. Қиял - ғажайып ертегілердің бас қаһарманы, эстетикалық мұраты - халық арманы [2].
      Түркі халықтары мәдениетіне ортақ бейнелердің ішінде Тазша бала бейнесін атап айтуға болады. Бұл ортақ бейненің әр түркі халықтарында өз атауы бар, мысалы, түріктерде Келоғлан, қазақтарда Тазша бала, азербайжандықтарда Кечел, Кечел Мехеммед, Кечел Жиен, керкүкте Кечелоғлан, түрікмендерде Келдже Батыр, Қырымда Тазбала, Алтайда Тас, Тастарақай секілді есімдері бар. Сонымен бірге, грузиндер «Таз басты қаз шопан» атауы осы Келоғлан бейнесіне қатысты қолданған. Немістерде «Гриндкопф/Голденер» деген кейіпкерлердің Келоғланмен кейбір ұқсастықтары байқалады [3]. Сефер Айтекиннің «Қазақ ертегілері» [4] атты кітабында 11 ертегіге орын берілген. «Қырық өтірік» Тазша бала ертегісі болғанымен, бұл жерде оның аты толық берілмей, «жас жігіт» болып аталған. Ертегі аяқталмай қалған сияқты болып көрінеді: 
«…Хан таңқалып айқайлайды: Сенің ертегілерің әлі бітпеген бе?

- Жоқ, ұлы хан. Бұл айтқандарым - тек қана басы. Негізгі қырық өтірікке енді келеміз, енді бастаймыз…»  дегенде ертегі бітеді. Әрі қарай қырық өтірікке кірмеген. Сонымен Қырық  өтірік ертегісінен үзінді  келтірсек: 
        Бар екенде де,жоқ екен, аш екен де,тоқ екен. Ерте, ерте, ертеде , ертегі өткен заманда, халықты хан билепті, халық ханнан зар илепті.Хан бүлік болып , хан еріксе, халық ойыншық болыпты…Нақ осы айтқанның өзіндей хан,ұстараның жүзіндей хан, қанны тасып еріккен хан шарап ішіа желіккен хан халқына жар шақыртты: «Кімде-кім алдыма келіп, кідірмей-мүдірмей, бір өтірік әңгіме құрастырып айтып өтсе және артынан қырық ауыз өтірікті өлең қылып айтса, сол адамға қызымды беріп, күйеу қыламын, тіпті, уәзір де етемін. Бірақ бір сертім бар: «Әңгімесінің, я өлеңінің ішіне бір ауыз рас сөз қосылса, дарға тартқызамын!»— депті. Бұл хабар жұрттың құлағына тегіс тиген соң, ханның қызын алып, күйеу болуға қызықпайтын адам болмайды. Әркімдер-ақ дәмелі болып: «Ой, айтпай несі бар!»— деп, ханның алдына барады, бірақ өтірігін келістіріп айта алмай, дарға тартылып жатады. Жұрттың ең соңынан бір тазша бала кіріп, иіліп, тәжім етіп, сөйлеуге ханнан рұқсатын сұрайды. Сонда хан тұрып:
— Е, не арызың бар?— дейді.
— Тақсыр, жарлығыңызды естіп, өтірік әңгіме мен өтірік өлең айтқалы келіп тұрмын,— дейді тазша бала.
 - Жаным-ай, жас бала көрінесің! Сенен естияр талай адамдар да айтамын деп келіп, айта алмай кеткен. Жарқыным, өлуге асығып жүрген не қылған баласың? Тілімді ал да, қайта ғой!— дейді хан.
— Тақсыр-ау, солардан жаным артық па? Айта алмасам, обалым өзіме ғой, рұқсат етіңіз!— дейді.
— Ал, ендеше, сөйлей ғой!— дейді хан.
       Сонымен, Тазша бала қырық өтірікті айтуды бастайды. Мысалы: 
Айдадым, жылқы қылып, тоқсан түлкі,
Борсықты ұстап мінсең — аттың мүлкі.
Ішінде топ адамның тулап жығып,
Қылдың-ау, ойбай, қарсақ, жұртқа күлкі!
Мен көрдім қара шіркей бала қаздай,
Жүк арттым бес қарсаққа ала жаздай.
Түлкісін қырдың қызыл жайлаймын деп,
Қан түсіп аяғына, өле жаздады-ай.
   Мұнда Тазша баланың қырық өтірігінің осы бір екі шумағында барша халық тәнті болған  баланың  тұрмыс тіршілігі сайрап жатқандығын көруге болады. Аң аулап, кедей кепшікті аулаған олжасымен қарық қылған және тойындырған баланың  ерлігін жоғарыдағы  өлең шумақтарынан байқауға болады. Сонымен, қырық өтірікті айту аяқталып, хан да, жиналған жұрт та тәнті болады. Тазшаның әңгімесі де, өлеңі де, бастан-аяқ ханның өзі айтқандай, рас сөзден бір ауыз қосылмай айтылғанына ханның мейірі қанып: «Адам қай іске бет түзеп ұмтылса, сол істің үдесінен шығарына көңілім сенеді. Түбінде мұның қолынан үлкен-үлкен жұмыс келер»,— деп, айтқан уәдесімен қызын да береді, уәзір де қылады. Тазша  сөйтіп, мұратына жетеді.

            Ал, Түркі  еліндегі Тазша бала туралы келесідей мәліметтер берілген. 
Tazşa – Turk ve Altay mitolojisinde ve masallarında sık sık adı geçen kel  kahraman. Taşşa veya Tazca olarak da soylenir. Bazen Kalca (Kalca)  veya Kelce (Kelce) şeklinde de gecer. Daz (kel) başlı bir yiğittir. Gücünü kelliğinden alır. Türk söylencelerinde  kellik bir guc ve zeka simgesidir. Aynı zamanda dolaylı olarak ve kendiliğinden ortaya çıkan kurnazlık ve yenilmezlik gibi özellikleri  barındırır. Daz (kel) başlı yiğit asla yenilmez. Bazı durumlarda normal, sıradan bir insan olan  kahraman silkinerek ton (don, biçim) değiştirerek birdenbire Taşşa’ya dönüşür. Hatta onunla birlikte atı da silkinir1 ve daz başlı olur. Böylece ikisi de yenilmez hale gelirler. Taşşa, Keloğlan’ın önsel ve ilkel biçimidir. Ancak Keloğlan gibi gülünç değildir. Aksine kellikle  birlikte yiğitliği ve ciddiyeti, ayrıca fiziksel özelliklerinin gelişmişliği ile gücü de artar. Avarların söylencelerinde, soyundan türedikleri dazbaşlı (kel) ataları vardır. Kelçe; Çokbilmiş, kurnaz ve talihlidir [5].  

     Бұдан көретініміз Тазша бала  тек қана ертегілерге тән болып және онымен шектеліп қана қоймай, халық әдебиетінің басқа тармақтарына жайылып, осы жолмен халық тілінде және халық есінде маңызды бір орынға ие болған. Сонымен, Тазша бала барша түркі халқына ортақ  жағымды бейне болып табылады. 

        Тазша бала туралы тағы бір ертегіге назар аударсақ:  

      Ерте заманда бір тазша баланың әке-шешесі өліп, жетім қалыпты. Күндерде бір күн тазша базарды аралап жүрсе, мұңайып отырған бір шалды көреді. Тазша шалдың қасына келіп отырады. Шал:  – Не қылып жүрген баласың? – деп сұрайды. Сонда тазша: – Баласы жоққа бала болайын деп жүрмін, – дейді. Шал: – Ендеше, балам жоқ еді, маған бала бола ғой! – деп, тазшаны ертіп, үйіне алып келіпті.  Бір күні шал тазшаға: – Анау көрінген ағаштың басында ақ сары деген құстың ұясы бар, сол ұяда құстың жұмыртқасы бар. Сен барып құсқа білдірмей, астынан бір жұмыртқасын алып келші, – дейді.
Тазша: – Жарайды, – деп, жүгіріп барып, ағаштың бұтақтарын сылдыратпастан басына шығады да, кұсқа білдірместен бір жұмыртқасын алып келіп, шал әкесіне береді. Сонда шал: – Енді жұмыртқаны апарып, құсқа білдірместен, ұясына салып келе қойшы, – депті. Тазша: – Жарайды, – деп жұмыртқаны апарып, құсқа білдірместен, ұяға салып келіпті. Сонда шал: – Жарайсың, балам! Қолыңнан іс келеді екен, – депті. Тазша бала бұл ертегіде де жағымды бейненің іс –әрекетін, яғни жарлыларға болысып, елді зар жылатқан хандардың сазайын тарттыру арқылы өз кезегінде қарапайым елге көмектеседі. 
    Қорыта келгенде, Тазша баланың  ертегілерінен оның  батыр да батыл болғандығын, барша жұртқа қайырымдылық жасап, аулаған аңымен бөліскендігін, жарлы жақыбайларға болысып, мейірімділік пен үміт отын сыйлай білгендігін байқауға болады. Сонымен, Тазша бала түркі халқына ортақ  жағымды бір кейіпкер болып табылады.

